
LUTI
LutiꞌamagoMovapu nofi a kanomomaiꞌnigeno

anauꞌamoꞌmo Maloniꞌmo Isaleli nofi vekamo
maiꞌniyana ago faliꞌniye. Lutiꞌe anofeloꞌamoꞌmo
Neyomiꞌeꞌmo Isaleli kotegamo Metelehamu
taonifiꞌmo uꞌana maiꞌnaꞌageno Movasiꞌa
Lutifeꞌmo hau huno ateteno ha maeꞌniye.
Movasiꞌa kagemi yaꞌaꞌe vekamo maiꞌneno
Lutiꞌa miya faino hatu maeno ateꞌnigeno Lutiꞌa
Movasiteꞌmo maiteno ve mafaꞌnemo agiꞌamo
Ometiꞌmo alino ateꞌniye. Ometiꞌa kini vekamo
Nevini lotoꞌamoꞌmo maiꞌniye. Lutiꞌa agaiꞌa nofi
vayaꞌmo apataleno uno Movasi nofi vayapiꞌmo
haino faleꞌniya kava huꞌa Yesuꞌa miya faino hatu
maeno apateꞌniya vayaꞌmogi Yesu nofi vayapiꞌmo
haiꞌa nefalae.

Elimelekiꞌe afamo anaga aꞌeꞌmoMovapu koteg-
amo hageꞌa uꞌa maiꞌnaya gemae

1 Akeyaꞌvilagamo agoti gemo neꞌafiya
vayaꞌmogimo Isaleli vayaꞌaiteꞌmo yagaiꞌa
apateꞌnae. Ani afinaꞌmo lusi kava huꞌa
neꞌyafeꞌmo kafu huꞌnaya afinaꞌmo afole
aiꞌnigeno mago vekamo Metelehamu taonimo
hanetegeno Yuta kotegamo maiꞌniya vekamo
ataleno aꞌaꞌe mafaꞌneꞌalaꞌeꞌmo apavaleteno
hageꞌa uꞌa Movapu kotegamo maiꞌnae. 2 Ani
vekamo agiꞌamo Elimelekiꞌae, aꞌamo agiꞌamo
Neyomiꞌae, mafaꞌneꞌalaꞌmogani anakiꞌanimo
Maloniꞌe Kiliyoniꞌene. Ani afamo anagaꞌmo
Efalata nofi afamo anagane. 3ApakaemoMovapu

kotegamo uꞌa maiꞌneꞌapaeꞌmo Elimelekiꞌa
ago falitegeꞌapaeꞌmo Neyomiꞌa agaiꞌageꞌmo
mafaꞌneꞌalaꞌeꞌmo magokepi lokaeꞌa maiꞌnae.
4 Lole mafaꞌnelaꞌmoganimo Movapu kote
atalaꞌmo aliteꞌanaeꞌmo maiꞌnaꞌae. Ani atalaꞌani
anakiꞌanimo Opaꞌe Lutiꞌene. Naya loleꞌa
agufa kafugamo maiteꞌapaeꞌmo 5 Maloniꞌe
Kiliyoniꞌeꞌmo ago faliꞌnaꞌae. Falitaꞌagenoꞌaeꞌmo
Neyomiꞌa anauꞌamoꞌmogi mafaꞌneꞌalanagi huꞌa
ago falitagenoꞌaeꞌmo agaiꞌageꞌmo maiꞌniye.

Neyomiꞌa Lutiꞌmo avalelino uno Metelehamu
taonifiꞌmo maiꞌniya gemae

6 Neyomiꞌa Movapu kotega maiꞌnenoꞌaeꞌmo
afiyana Gotiꞌa vayaꞌamo alagepa huno hapa
maeꞌnigeno neꞌyaꞌmo alagepa huno afole
aiꞌniye, huꞌa huꞌnaya gemo afiꞌniye. Agaeꞌe
anofeloꞌalaꞌmoganiꞌeꞌmo visayafeꞌmo alo
huꞌnae. 7 Yuta kotega ugefeꞌmo kategamo
magokepi lokaeꞌa neꞌuꞌapaeꞌmo 8 Neyomiꞌa
anakaefeꞌmo, Kotanilegamo aitana atagi
netana itatanimoganiꞌeꞌmo maiꞌao. Alagepa
kavaꞌmo hutana yagaitana natetetana faliꞌnaꞌa
anautanilaꞌmoganiꞌeꞌmo alagepa hutana
yagaitana anateꞌnaꞌae. Ani kava huno Gotiꞌa
alagepa kava huno yagaino lanatenagetana
maiꞌao. 9 Ala kava neꞌmoꞌa alagepa huno
lahana maenagetana utana alu vekalateꞌmo
maitetana alagepa hutana maiꞌao, huno hana
paiteno hanaeno neꞌnigeꞌanaeꞌmo lusi kava
huꞌana aviꞌya huꞌnaꞌae. 10 Huteꞌanaeꞌmo,
haꞌao, Kagaeꞌekeꞌmo lokaeta vayakalegamo
ugune, huꞌana 11 ha paiꞌnaꞌagenoꞌaeꞌmo,

Nanofeloꞌnilaꞌmoganitanae, huno, afaꞌa atagi
netana viꞌao. Na kava higetanaeꞌmo nagaeꞌeꞌmo
magokepi lokaeta ugune, hutana nehaꞌae.
Magoꞌe huꞌna halate ve mafaꞌnelaꞌmo aliꞌna
anatesugetana ani vekalateꞌmo maigaꞌafiye.
12 Haꞌao, Ago anekalomo leꞌnovanageꞌna
veleꞌmo afaꞌa oꞌmaiguvanagi ataletana aitana
atagi netana kotanilegamo viꞌao. Hemeni
haniꞌilagamo veleꞌmo maiteꞌna ve mafaꞌnelaꞌmo
aliꞌna anatesugeꞌana 13 kosisaꞌafeꞌmo anakava
maisaꞌafeꞌmo nehaꞌafiye. Anakava oꞌmaitana
utana alu vekalateꞌmo maigaꞌae. Haꞌao, kanale
osugiye. Ala kava neꞌmoꞌa nagaetegamo
hosu kavaꞌmo huꞌnigeꞌnaeꞌmo nahau huꞌna
nelanatove, huno hana paiꞌniye. 14 Ani gemo
huꞌnigeꞌana afiteꞌanaeꞌmo magoꞌe huꞌana aviꞌya
huꞌnaꞌae. Opaꞌa anofeloꞌamoꞌmo haeno neteno
ataleno uꞌniyaꞌmonanafa Lutiꞌa ataleno oꞌuꞌniye.
15 Neyomiꞌa Lutifeꞌmo, Kaganakamoꞌmo ago
kataleno nofi vayaꞌalegaꞌe gotiꞌamotegaꞌeꞌmo
uꞌniye. Agaeꞌeꞌmo kotanilegamo viꞌao, huno ha
paiꞌnigeno 16 Lutiꞌa, nagaefeꞌmo, Nataleka uvo,
huka osuvo. Nagaeꞌeꞌmo lokaeka oꞌugane, huka
huteka huka natafauka oꞌnato. Haiya kotegamo
visapi nagaeꞌeꞌmo afaꞌageꞌmo uguꞌae. Haiya
kotega uka maisapi nagaeꞌeꞌmo utaꞌageꞌmo
maiguꞌae. Vayakamo vayaꞌnigeꞌmo maigae.
Gotikamoꞌmo Gotiꞌnimokeꞌmo maigiye. 17 Haiya
kotega uka maiꞌneka falisapi nagaeꞌeꞌmo ani
kotegamo uꞌna maiꞌneꞌna falisugeꞌa aliꞌa kiꞌa
nategae. Falisuꞌa kavaꞌmokeꞌmo laꞌagaemo alino
fako huno laꞌategaiye. Alagi lama gemo nehuve.

Ani kavaꞌmo osisuvaꞌmoꞌmo Gotiꞌa lusi kava
huno hanageke yaꞌmo namigiye, huno huteno
agoꞌya ataleꞌniye. 18Lutiꞌa lusi lokiya gemo huno,
uguꞌae, huno ha paiꞌnigenoꞌaeꞌmo Neyomiꞌa
ge osuꞌniye. 19 Anakaemo uꞌana Metelehamu
taonifiꞌmo avaꞌyi huꞌnaꞌageꞌapaeꞌmo muki
ani taonifi aꞌne anagaꞌmogimo ageteꞌapaeꞌmo,
Ani a kanomo Neyomiꞌa neꞌefi, huꞌa huteꞌa
hapau aiꞌnae. 20 Neyomiꞌa, Nagaefeꞌmo
Neyomiyo, hutapa nagi oꞌaeyo. Ala kava neꞌmoꞌa
nagaetegamo hosu kavaꞌmo huꞌniyaꞌmofeꞌmo
Malaꞌae, hutapa nagi aeyo, huno hapa
paiꞌniye. (Neyomiꞌae agimo aepaꞌamo amogaga
neꞌaiya ane. Malaꞌae agimo aepaꞌamo hosu
aipamo nekaliya ane.) 21 Neyomiꞌa, Mani
kotetiꞌmo ataleꞌna uꞌnova afinaꞌmo anauꞌnimoꞌe
mafaꞌneꞌnilaꞌeꞌmo magokepi lokaeta uꞌnone.
Muki yaꞌnimo aliniꞌna uꞌnovaꞌmonanafa Ala
kava neꞌmoꞌa navalelino egeꞌna nagufaꞌageꞌmo
neꞌove. Ala kava neꞌmoꞌa lusi kava huno
hanageke yaꞌmo alino namiꞌniyaꞌmofeꞌmo
Neyomiꞌa amogaga neꞌaiya a kanoe hutapa nagi
oꞌaeyo, huno hapa paiꞌniye. 22 Ani kava huꞌana
Neyomiꞌe anofeloꞌamoꞌmo Movapu kotega a
kanomo Lutiꞌeꞌmo Movapu kotegatiꞌmo eꞌana
mali neꞌyaꞌmo laisigana yaꞌmo ago leꞌnigeꞌa
nehatagaya afinaꞌmo Metelehamu taonifiꞌmo
eꞌana avaꞌyi huꞌnaꞌae.

2
Lutiꞌa Movasi hoyalegamo uꞌniya gemae

1 Neyomi negafoꞌamo agiꞌamo Movasiꞌae.
Ani vekamo ala agi vekamo maiꞌneno Neyomi

anauꞌamoꞌmo faliꞌniya vekamo Elimeleki nofi
vayapati vekamomaiꞌniye. 2LutiꞌaNeyomifeꞌmo,
Hoyalegamo uteꞌna mali avoyamo hatagauꞌa
atalesayamali alagamo alime alime uguve. Mago
vekamoꞌmo he, kanalene, huno hisigeꞌna aiyaka
aliꞌna alime alime visuvana kanalepiye, huno
afi geꞌnigenoꞌaeꞌmo Neyomiꞌa, he kanalenagi,
nanofeloꞌnimogamo afaꞌa uka ani kava huvo,
huno ha paiꞌniye. 3 Ha paiꞌnigeno Lutiꞌa
hoyalega uteno mali avoyamo hatagauꞌa ataleme
uꞌnaya vayaꞌai apaiyakamo alino alime alime
uꞌniye. Ina la hoyafiꞌmo eꞌna maiꞌnofi huno
agesamo oꞌafiꞌniyana Movasiꞌa Elimeleki nofi
vayapati vekamo hoyafikeꞌmo eno aliꞌyaꞌmo
aliꞌniye. 4 Aliꞌyaꞌmo neꞌaligenoꞌaeꞌmo Movasiꞌa
Metelehamu taonifatiꞌmo eno avaꞌyi huteno
aliꞌyaꞌamo neꞌaliya vayaꞌaifeꞌmo, Ala kava
neꞌmoꞌa lapakaeꞌeꞌmo magokepi lokaeno maino,
huno ke apamamaeꞌnigeꞌapaeꞌmo geꞌaleꞌmo aeꞌa
atagaina huꞌa, Ala kava neꞌmoꞌa kaha maeno,
huꞌa ha paiꞌnae. 5 Movasiꞌa kava neꞌaeꞌmo,
Uma venemo a kanomo haiya kotega a kanoe,
huno 6 afi geꞌnigenoꞌaeꞌmo, Alu kotegatiꞌmo
Neyomiꞌeꞌmo lokaeno eꞌniya a kanomo Movapu
kotega a kanomo maiꞌniye. 7 Netepiꞌmo
eno nagaefeꞌmo, Aliꞌyaꞌmo neꞌaliya vayaꞌai
apaiyakamo aliꞌna mali avoyamo alime alime
ugesuve, huno ge huno nafi geꞌnigeꞌnaeꞌmo
he, huꞌna ha paiꞌnogeno aliꞌyaꞌmo alime alime
eno hemenitomo uluna nopiꞌmo maino falu
huꞌniye, huno ha paiꞌniye. 8 Movasiꞌa uno
Lutifeꞌmo, Geꞌnimo alagepa huka afiyo. Uka

alu vayaꞌai hoyafatiꞌmo mali avoyamo alika
anupa osuvo. Mani hoyafikeꞌmo aliꞌyaꞌnimo
neꞌaliya aꞌne anagaꞌeꞌmo magokepi lokaeka
aliꞌyaꞌmo aliyo. 9 Malimo nehatagaya vayaꞌmo
haiyateꞌmo aliꞌyaꞌmo neꞌalifigi apakeka alagepa
hu malo. Apaketekaeꞌmo aliꞌyaꞌnimo neꞌaliya
aꞌne anagaꞌmo apakame huka magokepi lokaeka
aliꞌyaꞌmo aliyo. Nagae aliꞌyaꞌmo neꞌaliya neya
vayaꞌaifeꞌmo, Hanageke yaꞌmo oꞌamiyo, huꞌna
ago hapa paiꞌnove. Anifeꞌmo kahausigekaeꞌmo
uka yafa kepiꞌmo he fili eꞌa maleꞌnaya anitetiꞌmo
alika no, huno ha paiꞌniye. 10 Ha paiꞌnigeno
Lutiꞌa ape huno mopafiꞌmo aleꞌya faino
maiꞌnenoꞌaeꞌmo, Nagaemo alu kotega a kanomo
maiꞌnovaꞌmonanafa na kava higekaeꞌmo alagepa
kaulagamo neꞌnagane, huno ha paiꞌnigeno
11 Movasiꞌa, Anaukamoꞌmo ago faliꞌnigeka
kanofelokamofeꞌmo alagepa huno kahauꞌniya
kavafeꞌmo kava gemo ago afiꞌnove. Afiꞌnovana
kokamogi itaka afokamogimogi huka ago
apataleteka oꞌapakeꞌnana vayaꞌeꞌmo maiꞌnane,
huꞌa kava gemo huꞌnageꞌna afiꞌnove. 12 Ala
kava neꞌmoꞌa kaha maeno kamisigeka maiyo.
Kagaemo eka Ala kava neꞌmo Isaleli vayaꞌai
Gotiꞌapimo hakufiꞌmo fala kiꞌnananageno
alagepa huno yagaino kategaiye, huno ha
paiꞌniye. 13 Ha paiꞌnigeno Lutiꞌa, Nagaemo
ina agufa a kanomo maiꞌneꞌna kagae aliꞌyaꞌmo
noꞌaluva a kanomo maiꞌnovaꞌmonanafa
kaipamoꞌmo falu huka nateꞌnane. Aise gemo
nehana geꞌmoꞌmo alika lokiya vaika neꞌnatane,
huno ha paiꞌniye. 14 Neꞌyaꞌmo neꞌneꞌapaeꞌmo
Movasiꞌa Lutifeꞌmo, Eka peleti mayamo alika nofi

alagafati anipiꞌmo aeteka no, huno ha paiꞌniye.
Lutiꞌa aliꞌyaꞌmo neꞌaliya vayaꞌeꞌmo itopale
maiꞌnagenoꞌaeꞌmo Movasiꞌa mali alagamo ago
kae maleꞌnaya mali alagamo alino amiꞌnigeno
neno amu huꞌnigeno mago neꞌyaꞌamo afaꞌa
haneꞌniye. 15 Magoꞌe huno mali avoyamo
alino anupa hisiyafeꞌmo he tino uꞌnigenoꞌaeꞌmo
Movasiꞌa aliꞌyaꞌamo neꞌaliya vayaꞌaifeꞌmo, Mali
hayamo neꞌmalaya yateꞌmo mago ataleꞌnisaya
mali avoyamo afaꞌa aligiyanagi ge ohaiyo.
16 Mali hayafatiꞌmo mago alita halautapa
maleꞌnisageno alisigetapaeꞌmo ge ohaiyo, huno
hapa paiꞌniye. 17 Ani ge huꞌnigenoꞌaeꞌmo
Lutiꞌa mali avoyamo alino anupa hume
hume neꞌvigenoꞌaeꞌmo yegemo lamino
faleꞌniye. Kayotetiꞌmo alino amagiꞌnigeno mali
alagaꞌageꞌmo mopafiꞌmo asagauno aiꞌnigeno
kupiꞌmo alino ku aiꞌnigeno laisi kukana
huno lusi kana huꞌniye. 18 Taonifilagamo
alinino uno anofeloꞌamoꞌmo ave litenoꞌaeꞌmo
Movasiꞌa amiꞌnigeno neno amu huteno aliꞌniya
neꞌyaꞌeꞌmo alino anofeloꞌamoꞌmo amiꞌniye.
19Neyomiꞌa Lutifeꞌmo, Hemenimomali avoyamo
haiyatetiꞌmo aliꞌnane. Ina la hoyafiꞌmo aliꞌyaꞌmo
aliꞌnane. Ala kava neꞌmoꞌa kaha maeꞌniya
vekamo ha maeno amino, huno ha paiꞌnigeno,
Mago vekamo agiꞌamo Movasi hoyafiꞌmo
aliꞌyaꞌmo aliꞌnove, 20 Huno ha paiꞌnigeno
Neyomiꞌa, Ala kava neꞌmoꞌa ha maeno amino.
Ala kava neꞌmoꞌa faliꞌnaya vayaꞌaitegaꞌe afaꞌa
neꞌmaiya vayaꞌaitegaꞌeꞌmo ani kava huguve,
huno hapa paiꞌniya kavaꞌmo age okaniꞌnigeno
nehiye. Ani vekamo negafotiꞌamoꞌmogeno laꞌaha

maesiya vekamo maiꞌniye, huno ha paiꞌniye.
21 Huno ha paiꞌnigeno Lutiꞌa Movapu kotega a
kanomoꞌmo hunoꞌaeꞌmo, Movasiꞌa alagepa huno
naha maeno naha painoꞌaeꞌmo, Aliꞌyaꞌnimo
neꞌaliya aꞌne anagaꞌeꞌmo lokaeka mali avoyamo
aliyo. Alime alime neꞌugeꞌapao ani aliꞌyaꞌmo
aliꞌa hano hiyo, huno naha paiꞌniye, huno ha
paiꞌniye. 22 Neyomiꞌa Lutifeꞌmo, He, Nanofelo,
huno, Alu vekamo hoyalegamo visanaꞌmoꞌmo
mago vayaꞌmo kagaetegamo egae. Movasi
hoyalega uka aꞌne anagaꞌeꞌmomagokepi lokaeka
aliꞌyaꞌmo alisanaꞌmoꞌmo alagepa huka maigane,
huno ha paiꞌniye. 23 Inagi Lutiꞌa apakaeꞌeꞌmo
aliꞌyaꞌmo alime alime neꞌvigeꞌapaeꞌmo mali
avoyamo hatagauꞌa hano huge viti avoyamo
hatagauꞌa hano huge huꞌnae. Lutiꞌa aliꞌyaꞌmo
neꞌalinoꞌaeꞌmo anofeloꞌamoꞌeꞌmo lokaeno
maiꞌniye.

3
Lutiꞌa Movasitegamo uꞌniya gemae

1 Neyomiꞌa Lutifeꞌmo, Nanofelo, huno,
kagaemo mago vekamoꞌmo aliteno alagepa
huno yagaino katesigeka kanale huka
maisanafeꞌmo nahauꞌniye. 2 Ani vekamo
Movasiꞌa negafokamoꞌmo maiꞌniye. Aliꞌyaꞌamo
neꞌaliya aꞌne anagaꞌeꞌmo lokaeka aliꞌyaꞌamo
aliꞌnana vekamomaiꞌniye. Hemeni haniꞌilagamo
ve anagaꞌmogimo mali alagaꞌe haletiꞌyaꞌaꞌeꞌmo
sipetiletiꞌmo faiꞌa kateꞌa kokuꞌnapiꞌmo yaga yaga
hisageno yasimoꞌmo haletiꞌyaꞌamo alino halelino
neꞌvisigeno alagaꞌageꞌmo mopafiꞌmo asagauno

aigiye. Movasiꞌa ani aliꞌyaꞌmo alisayategamo
uno maigiye. 3 Uno maiꞌnisigekaeꞌmo aniꞌmo
faletaleka alagepa atumo neꞌaiya uvelimo
faleteka hogote alagepa kukenakamo alika
vaika aliteka aliꞌyaꞌmo neꞌalisayategamo uka
maiyo. Ukaeꞌmo uka aulagaleꞌmo afole oꞌaika
maiꞌnegenoꞌao neꞌyaꞌe aniꞌeꞌmo neno hano hino.
4 Neno hano hutenoꞌaeꞌmo haino havaegefeꞌmo
hisigekaeꞌmo haino havaesiya yaꞌamo ageka
alagepa hu maleꞌneka havaeꞌnisigekaeꞌmo
palaketimo alika asaga huliꞌneka aiyalegatiꞌmo
faleka haika aiya afafaleꞌmo havao. Henagaꞌamo
ina kava huvo, huno kaha paigiye, huno ha
paiꞌniye. 5 Lutiꞌa, He kanalenageꞌna muki
hana gemo alagi akame huguve, huno ha
paiꞌniye. 6 Inagi aliꞌyaꞌmo neꞌaliyategamo
unoꞌaeꞌmo muki anofeloꞌamoꞌmo ha paiꞌniya
gemo akame huno huꞌniye. 7Movasiꞌa neꞌyaꞌmo
nege aniꞌmo nege huꞌnigenoꞌaeꞌmo aipamoꞌmo
kanale huꞌnigeno uno mali alagamo maleꞌnaya
yategamo havaeꞌniye. Au kaleꞌnigenoꞌaeꞌmo
Lutiꞌa sako huno uno palaketimo alino asaga
huliꞌneno aiyalegamo faleno haino havaeꞌniye.
8 Movasiꞌa au kaleꞌnenoꞌaeꞌmo haniꞌilaga
folaguꞌmo aino afe leno havaeyategamo a
kanomo eno havaeꞌnigeno agetenoꞌaeꞌmo hau
aiꞌniye. 9 Hau aiteno atete nehunoꞌaeꞌmo ina
lagae, huno afi geꞌnigenoꞌaeꞌmo, Ala nene, huno,
Nagaemo Lutiꞌnageꞌmae. Negafoꞌnimogamo
maiꞌnanaꞌmofeꞌmo kukenakaletiꞌmo alika
kofika nato, huno ha paiꞌnigeno 10 Movasiꞌa,
Ala kava neꞌmoꞌa alagepa huno kaha maeno
kamino. Hemenimo nehana kavakamoꞌmo

kanofelokamoꞌeꞌmo maiꞌnekaeꞌmo nehana
alagepa kavakamo ago aeno aga seꞌniye.
Asole neya vayaꞌmo maiꞌneꞌa mago neya
vayaꞌmogi kagemi yaꞌapimo hanege magoꞌamogi
ohanege huꞌniya vayaꞌmo maiꞌnayanageka
mago neya vekaleꞌmo maiguve, huka kagesamo
oꞌafiꞌnane. 11 Muki mani kote ve aꞌnemogimo
kagaemo kageꞌnayana kanale a kanomo
maiꞌnane, huꞌa ago kageꞌnayaꞌmofeꞌmo koli
osuvo. Naha paiꞌnana gemo afiꞌnovanageꞌna
kaha paigesuve. 12 Negafokamoꞌnamo
maiꞌnovanageꞌna miya faiꞌna hatu maeꞌna
katesuva vekamo maiꞌnovaꞌmonanafa mago
hogote vekamo negafokamoꞌmo maitegeꞌna
agae akamelegati vekamo nagaemo maiꞌnove.
13 Hemenimo manile havaeꞌnegeꞌnao egamo
uꞌna aipa agesaeꞌmo afi gegauve. Yagaiꞌna
kategauve, huno hisiyana kanalene. Agaemo,
yagaiꞌna okategauve huno hisiyana nagaemo
afaꞌa yagaiꞌna kategauve. Gotiꞌa maiꞌniye,
huꞌa alagi lama gemo nehaya kava huꞌna lama
gemo kaha nepauve. Hemenimo halate ago
havaeꞌnegeno kotino, huno ha paiꞌniye. 14 Lutiꞌa
halate havaeteno kotino ha oleꞌnigenoꞌaeꞌmo ve
aꞌnemogimo oꞌagesayafeꞌmo ago he tino uꞌniye.
Movasiꞌa vayaꞌmogimo Lutiꞌmo agesayafeꞌmo
ohauꞌniyaꞌmofeꞌmo hanipiꞌmo he tino uꞌniye.
15 Movasiꞌa Lutifeꞌmo, lavolavokamo alika
ataleka yakai maleno, huno ha paiꞌnigeno Lutiꞌa
alino ataleno yakai maleꞌnigeno laisi kukana
yaꞌmo alino aeno laku faeno maleteno alino
asaga huno kofino ateꞌniye. Kofino ateꞌnigeno
kofilino taonifilagamo haiꞌniye. 16 Lutiꞌa haino

anofeloꞌamotegamo avaꞌyi huꞌnigenoꞌaeꞌmo,
nanofelo, ago neꞌapiye, huno afi geꞌnigenoꞌaeꞌmo
Lutiꞌa Movasiꞌmo muki ha maeꞌniya gemo ava
ge huno ha paiꞌniye. 17 Ha paiteno magoꞌe
gemo ha painoꞌaeꞌmo, Movasiꞌa mali alagamo
alino namitenoꞌaeꞌmo, Kanofelokamotegamo
kagufaꞌagekeꞌmo oꞌuka neꞌyaꞌekeꞌmo alinineka
uvo, huno naha paiꞌniye, huno ha paiꞌnigeno
18 Neyomiꞌa, ani kavafeꞌmo kahausoli osuka
haiya kavaꞌmo afole aisifigi aise afinaꞌmo
afaꞌa agava maiyo. Movasiꞌa hemenimo afaꞌa
noꞌmaigaifa ani kavaꞌmo alino alagepa huno
neꞌategaiye, huno ha paiꞌniye.

4
Movasiꞌa Lutiꞌmo aliꞌniya gemae

1Movasiꞌa taonimo yafa lafi kegiꞌyaleꞌmo aliꞌa
anupa huꞌa neꞌmaiya yateꞌmo uno itopaleꞌmo
maiꞌniye. Maiꞌnigeno mago vekamo Elimeleki
nofi vayapati vekaeꞌmo Movasiꞌa ava gemo
huꞌniya vekamo neꞌegeno ageteno Movasiꞌa
keya aeno ge hunoꞌaeꞌmo, Veꞌnimo, huno, Eka
manileꞌmo itopaleꞌmomaiyo, huno ha paiꞌnigeno
eno itopaleꞌmo maiꞌniye. 2 Movasiꞌa naya
loleꞌa vayatama vayaꞌmo taonifiꞌmo neꞌyagaiya
vayatama vayaꞌmo apavalelino eꞌnigeꞌa
magokepi itopaleꞌmo maiꞌnae. 3Maiꞌneꞌapaeꞌmo
Movasiꞌa agaiꞌa anaga vayapati vekaeꞌmo,
Neyomiꞌa Movapu kotegatiꞌmo ataleno eno
manileꞌmo maiꞌniye. Elimelekiꞌa ago falitegeno
Neyomiꞌa Elimeleki mopamo laꞌagae anaga
vayapati vekamo mopaꞌamo maketi hisiyafeꞌmo

hauꞌniyanageꞌna mago gemo kaha paigesuve.
4 Kagaemo miya faika hatu maeka atesanafeꞌmo
kahauꞌnisiyana mani vayaꞌai apaulagaleꞌmo
miya faiyo. Kagaemo miya faisanafeꞌmo hogote
vekamo maiꞌnanageꞌna kagae kakamelegati
vekamo nagaemo maiꞌnove. Inagi miya faiꞌna
hatu maeꞌna ategauve, huka hisanaꞌmoꞌmo
naha paiyo, huno afi geꞌnigeno, miya faiꞌna
hatu maeꞌna ategauve, huno ha paiꞌniye.
5 Movasiꞌa, Neyomitetiꞌmo mopamo miya
faisanaꞌmoꞌmo Lutiꞌmo Movapu kotega kogu
a kanoꞌeꞌmo miya faigane. Faliꞌniya vekamo
nofi vayaꞌamogi mopamo hanesiyafeꞌmae, huno
ha paiꞌnigeno, 6 Nagaemo afaꞌa miya faiꞌna
hatu maeꞌna oꞌategauve. Falitesugeꞌapaeꞌmo
mafaꞌne anagaꞌnimogi oꞌalisayana kanale
osugiye. Oꞌnahaiyanagi kagaikageꞌmo miya
faiyo, huno ha paiꞌniye. 7 Akeyaꞌvilagamo
Isaleli vayaꞌmogi huꞌnaya kavaꞌmo haneꞌniyana
mago yaꞌmo miya faiꞌa hatu maeꞌa ateꞌnaya
afinaꞌmo ani vayaꞌmogimo apaiyaletiꞌmo
suꞌapimo asagiꞌa neꞌapamiya kavane. Isaleli
vayaꞌmogimo ani kavaꞌmo ago alita kanale
huꞌnone, huꞌa huteꞌa nehaya kavaꞌmo haneꞌniye.
8 Ani kavaꞌmo haneꞌniyaꞌmofeꞌmo ani vekamoꞌa
Movasifeꞌmo, Miya faiyo, huno ha paitenoꞌaeꞌmo
aiyaletiꞌmo suꞌamo asagino amiꞌniye. 9Movasiꞌa
neꞌyagaiya vayatama vayaꞌe muki vayaꞌefeꞌmo,
Mukiꞌamogitapamo ani kavaꞌmo ago ageꞌnae.
Hogoteno Neyomiꞌa Elimeleki yatenagi Kiliyoni
yatenagi Maloni yatenagi hunomuki yaꞌapileꞌmo
yagaiꞌniye. Hemenimo nagaemo muki yaꞌapimo

ago miya fauve. 10 Ago miya fauvaꞌmofeꞌmo
Lutiꞌmo nagaiꞌni aꞌmo maiye. Maloniꞌa
ani a kanomo Movapu kotega a kanomo
aliꞌniyatetiꞌmo ago ataleno faliꞌniya a kanomo
nagaemo ago aluve. Aluvaꞌmofeꞌmo Maloni
anaga vayaꞌai mopamo hanegaiye. Maloni anaga
vayaꞌmo faliꞌa hano osuꞌa maige maige huꞌa
maigae. Hemenimo lapakaemo mani nehuva
kavaꞌmo ago ageꞌnae, huno hapa paiꞌniye.
11Neꞌyagaiya vayatama vayaꞌmogiꞌeꞌmo, He, ago
ageꞌnone. Ala kava neꞌmoꞌa ani nokafiꞌmo esiya a
kanomo alagepa huno yagaino ateꞌnisigeno asole
mafaꞌnemo Yekopu atalaꞌmo Lesoꞌe Liyaꞌeꞌmo
aliꞌana apateꞌnaꞌa kava huno asole mafaꞌne
anagaꞌmo alino apategaiye. Ala kava neꞌmoꞌa
kaha maenageka Efalata nofi vayapatiꞌmo
kagemi yakaꞌe vekamomaiꞌneka ala kagi vekamo
maiyo. 12 Ala kava neꞌmoꞌa kaha maenageꞌa
mafaꞌne anagakamogimo Pelesi nofi vayapatiꞌmo
Yutagani Temagani mafaꞌne anaga vayakana
huꞌa maigae, huꞌa ha paiꞌnae. 13 Movasiꞌa
Lutiꞌmo aliꞌnigeno Ala kava neꞌmoꞌa Lutiꞌmo
alagepa huno ha maeꞌnigeno aipaguꞌeꞌmo
maiteno ve mafaꞌnemo alino ateꞌniye. 14 Aꞌne
anagaꞌmogimo Neyomifeꞌmo, Ala kava neꞌmo
agiꞌaleꞌmo alita asaga higetao. Ala kava neꞌmoꞌa
ve mafaꞌnemo kamiꞌniyanageno hemenimo
miya faino hatu maeno latesiya vekamo
maiꞌniye. Ani mafaꞌnemo ala agi vekamo
maino. 15 Kanofelokamoꞌmo kagaefeꞌmo hau
ayamopafiꞌmo hauꞌnigeno alagepa huno kaha
neꞌmaeyaꞌmofeꞌmo seveniꞌa ve mafaꞌnemo alika



Luti 4:16 xiv Luti 4:18-22

apateꞌnanesinana ago aeno apaka seꞌniyesine.
Agaemo alino ateꞌniya ve mafaꞌnemoꞌa alagepa
huno yagaino kategaiye. Anekalomo ago
leꞌnananageno alagepa huno yagaino kategaiye,
huꞌa ha paiꞌnae. 16 Inagi Neyomiꞌa ani ve
mafaꞌnemo avaleno anu kiteno yagaino ateꞌniye.
17Ani kote aꞌne anagaꞌmogimo agiꞌamo Ometiꞌae
huꞌa ateꞌnae. Muki vayaꞌaifeꞌmo, Neyomiꞌa ve
mafaꞌnemo ago alino ateꞌniye, huꞌa hapa paiꞌnae.
Henagaꞌamo Ometiꞌa Yesimo alino ateꞌnigeno
Yesiꞌa Neviniꞌmo alino ateꞌniye. 18-22 Pelesi
aginago vayaꞌmogi apakiꞌapimo haneꞌniye.
Ani vayaꞌai apakiꞌapimo Pelesiꞌa Hesaloniꞌmo
alino ateꞌnigeno Hesaloniꞌa Lamoꞌmo alino
ateꞌnigeno Lamoꞌa Aminanapuꞌmo alino
ateꞌnigeno Aminanapuꞌa Nesoniꞌmo alino
ateꞌnigeno Nesoniꞌa Samoniꞌmo alino ateꞌnigeno
Samoniꞌa Movasiꞌmo alino ateꞌnigeno Movasiꞌa
Ometiꞌmo alino ateꞌnigeno Ometiꞌa Yesiꞌmo alino
ateꞌnigenoꞌaeꞌmoYesiꞌaNeviniꞌmoalino ateꞌniye.

